
Rivadulla Corcón: “Que a xente lea poesía e coma peixe”
19.12.2007  Henrique Rivadulla Corcón acaba de presentar o seu novo libro no que fai unha analoxía entre a morte dun
home e a morte da pesca

Portada Galicia SuplementosBlogs

Para Henrique Rivadulla a historia
do libro simboliza a morte dun
xeito de vivir do mar

O mar do que fala Rivadulla no seu novo libro é un mar para
ser navegado en gamela. A gamela do vello mariñeiro, aquel
que sucou as augas pescando soños e facendo camiño sobre
as ondas.

O adeus do vello mariñeiro, fala dunha historia de dúas
persoas que simbolizan aqueles homes e mulleres do mar,
loitadores das ondas, que forxaron unha cultura, un xeito de
entender a vida, coas súas vivencias, a súa linguaxe, os seus
fogares, as súas ferramentas, os seus labores. Henrique
Rivadulla olla cara a ese mar que foi escrito e reescrito,
reiterada e teimudamente, polos mariñeiros desde antigo, pola
forza do seu traballo. Onda eles, foi pescar estes versos.

A temática do mar sempre estivo presente na obra do escritor nado en Muxía. Moita xente
podería relacionar o libro coa traxedia do Prestige, "pero eu quero sinalar, que rematei de
escribir os poemas en xuño do 2002, meses antes da traxedia. Pode parecer que trata dese
gravísimo problema que afectou o noso mar porque falo, desde unha perspectiva simbólica,
dun mundo que está a morrer, o mundo da pesca artesanal".

Esa perspectiva simbólica aparece na historia dun vello mariñeiro e a súa muller. O vello,
antes de morrer, escribe nun caderno todos os seus recordos, do mar e da súa muller.

No comezo do libro, Rivadulla inclúe varias citas, "todas fan referencia á morte posto que os
poemas do meu libro teñen ese aspecto como temática central". E falando de referencias, "hai
cinco poetas que me marcaron e dos que sigo aprendendo". Destaca a Xavier Seoane, a
Bernardino Graña, "o grande poeta do mar". Rivadulla tamén fala de Mario Benedetti, "a súa é
unha poesía sinxela, clara e fácil de entender, como pretendo que sexa á miña".

Por último, Henrique Rivadulla fala de dous referentes claves. Primeiro, Uxío Novoneyra, "un
poeta fundamental dentro das letras galegas". E Rosalía de Castro, "penso que non se
coñece ben a súa poesía. Para min, Rosalía escibiu unha poesía social moderna, que segue
tendo vixencia na actualidade".

Cando a xente teña entre as súas mans o poemario O adeus do vello mariñeiro, é probable
que sinta a historia dun home e unha muller con todo o mar detrás.

DATOS

"Pretendo que a xente se achegue á poesía e siga comendo peixe"

A pesca artesanal en Galicia ten unha enorme importancia social, económica e
cultural. Non obstante, nela danse unha serie de problemáticas de carácter estrutural
que fan que sexa vulnerable.

A situación da comercialización dos produtos pesqueiros da pesca artesanal agrava
os problemas desestruturando o sector, prexudicando os pescadores e á viabilidade
futura dos seus órganos de xestión (confrarías).

"Os poetas estamos inmersos na realidade que nos rodea, polo tanto os nosos
poemas beben dos problemas e das circunstancias desa realidade", afirma Rivadulla.

Falamos dun mundo que pode desaparecer, a pesca artesanal en Galicia non ten
remuda xeracional e corre grave perigo. Así, a historia do vello mariñeiro que morre,
na súa gamela, mirando ó mar soñando, simboliza esa morte do mundo da pesca
artesanal.

